Монгол Улсын Их Хурлын 2011 оны хаврын ээлжит чуулганы Хууль зүйн байнгын хорооны 6 дугаар сарын 21-ний өдөр /Мягмар гариг/-ийн хуралдаан 10 цаг 25 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 20 гишүүнээс 13 гишүүн ирж, 65.0 хувийн ирцтэй байв. Үүнд:
Чөлөөтэй: Л.Болд, Х.Баттулга, Р.Гончигдорж

Өвчтэй: Ж.Сүхбаатар
Тасалсан: Ж.Энхбаяр, С.Эрдэнэ


Нэг.Компанийн тухай хуулийн төслийн зарим зүйл, заалт хоорондоо болон мөрдөж байгаа хууль тогтоомжтой зөрчилдсөн эсэх тухай /санал, дүгнэлтээ Эдийн засгийн байнгын хороонд хүргүүлнэ/
Хэлэлцэж буй асуудалтай холбогдуулан Хууль зүй, дотоод хэргийн яамны Хууль зүйн бодлогын газрын дарга Ц.Цолмон, Санхүүгийн зохицуулах хорооны дарга Д.Баярсайхан, Үнэт цаасны арилжаа эрхлэгчдийн холбооны удирдах зөвлөлийн гишүүн, Эдийн засгийн ухааны доктор Б.Аюуш, УИХ-ын Тамгын газрын Эрх зүй, хууль тогтоомжийн хэлтсийн зөвлөх Я.Хишигт, Хууль зүйн байнгын хорооны зөвлөх С.Энхбаяр, референт Г.Нямдэлгэр нар байлцав.

Уг асуудлын талаар УИХ-ын гишүүн, ажлын хэсгийн ахлагч Х.Жекей танилцуулга хийв.


Танилцуулгатай холбогдуулан УИХ-ын гишүүдээс асуулт, санал гараагүй болно.

Д.Одбаяр:-1.Төслийн 3.5 дахь хэсгийн “...захиран зарцуулах эрх нь компанийн дүрмээр хязгаарлагддаг...” гэсэн заалт нь Yндсэн хуулийн Тавдугаар зүйлийн 2 дахь хэсгийн "...өмчлөгчийн эрхийг хуулиар хамгаална", мөн зүйлийн 3 дахь хэсгийн "Өмчлөгчийн эрхийг гагцхүү хуульд заасан үндэслэлээр хязгаарлаж болно" гэсэн заалттай нийцэхгүй байна гэж үзэх боломжгүй гэсэн саналыг дэмжиж байгаа гишүүд  гараа өргөнө үү.

Гишүүдийн олонхийн саналаар дэмжигдлээ.

2.Төслийн 6.6 дахь хэсэг нь төслийн 6.5 дахь хэсэгтэй зөрчилдөж байна гэсэн энэ томъёоллыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

3.Төслийн 49.6 дахь хэсгийн “...болон түүний нэгдмэл сонирхолтой этгээд..., худалдан авахыг хориглоно” гэсэн нь Yндсэн хуулийн Тавдугаар зүйлийн 2, 3 дахь хэсэгтэй нийцэхгүй, Үнэт цаасны зах зээлийн тухай хуулийн 3.1.12 дахь заалттай зөрчилдөхөөр байна гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос  гарах санал, дүгнэлт Эдийн засгийн байнгын хороонд УИХ-ын гишүүн, ажлын хэсгийн ахлагч Х.Жекей танилцуулахаар тогтов.

Уг асуудлыг 10 цаг 40 минутад хэлэлцэж дуусав.

Хоёр.Авлигын эсрэг хуульд нэмэлт, өөрчлөлт оруулах тухай, Эрүүгийн хуульд нэмэлт оруулах тухай хуулийн төслүүд /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийг дагалдан өргөн  мэдүүлэгдсэн, анхны хэлэлцүүлэг, санал, дүгнэлтээ Төрийн байгуулалтын байнгын хороонд хүргүүлнэ/

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Хууль зүйн байнгын хорооны зөвлөх С.Энхбаяр, референт Г.Нямдэлгэр нар байлцав.

Хуулийн төслүүдтэй холбогдуулан УИХ-ын гишүүн Х.Тэмүүжин санал хэлж, ажлын хэсэг байгуулахаар тогтов.
Ажлын хэсгийн ахлагчаар УИХ-ын гишүүн Х.Тэмүүжинг сонгов.

Уг асуудлыг 10 цаг 45 минутад хэлэлцэж дуусав.

Гурав.Галт зэвсгийн тухай хуулийн шинэчилсэн найруулгын төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/
Хэлэлцэж буй асуудалтай холбогдуулан Хууль зүй, дотоод хэргийн яамны Хууль зүйн бодлогын газрын дарга Ц.Цолмон, мэргэжилтэн Т.Ганбаатар, Цагдаагийн ерөнхий газрын Нийгмийн хэв журам хамгаалах газрын ахлах байцаагч, цагдаагийн хошууч Т.Лхагвадорж, Нийслэлийн цагдаагийн газрын Галт зэвсэг, тэсэрч дэлбэрэх бодис хариуцсан ахлах байцаагч, цагдаагийн ахмад Ц.Тодбаяр, Зэвсэгт хүчний жанжин штабын цэргийн зэвсэглэлийн хэлтсийн дарга, хурандаа Ч.Хүрэлбаатар, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Хуулийн төслийн талаархи төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.
Төсөл санаачлагчийн илтгэлтэй холбогдуулан УИХ-ын гишүүн Э.Мөнх-Очирын асуусан асуултад Хууль зүй, дотоод хэргийн сайд Ц.Нямдорж, ажлын хэсгээс Т.Лхагвадорж нар хариулж тайлбар хийв.

Хуулийн төслийг хэлэлцэх эсэх асуудалтай холбогдуулан УИХ-ын гишүүн Э.Мөнх-Очир санал хэлэв.
Д.Одбаяр:-Галт зэвсгийн тухай хуулийн шинэчилсэн найруулгын төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүд УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Хуулийн төсөл дээр ажиллах ажлын хэсгийг байгуулж, ахлагчаар нь УИХ-ын гишүүн Х.Жекейг томилов.

Байнгын хорооноос гарах санал, дүгнэлтийг УИХ-ын гишүүн Б.Чойжилсүрэн УИХ-ын чуулганы нэгдсэн  хуралдаанд танилцуулахаар тогтов.

Уг асуудлыг 11 цаг 10 минутад хэлэлцэж дуусав.

Дөрөв.Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төсөл /Төсвийн тухай хуулийг дагалдан өргөн мэдүүлэгдсэн, анхны хэлэлцүүлэг, санал, дүгнэлтээ Төсвийн байнгын хороонд хүргүүлнэ/ 

Хэлэлцэж буй асуудалтай холбогдуулан Сангийн яамны төрийн нарийн бичгийн дарга Д.Баттөр, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Хуулийн төсөлтэй холбогдуулан УИХ-ын гишүүдээс асуулт, санал гараагүй болно.
Д.Одбаяр:-Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төслийг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.

Хуралдаан 11 цаг 12 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА



 


Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 6 ДУГААР САРЫН 21-НИЙ 

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 25 минутад эхлэв.
Д.Одбаяр:-Ирц бүрдсэн учраас Хууль зүйн байнгын хорооны хуралдаанаа эхэлье. Хэлэлцэх асуудлыг танилцуулж батлуулъя. 

1.Компанийн тухай хуулийн зарим зүйл заалт хоорондоо болон мөрдөж байгаа хууль тогтоомж зөрчилдсөн тухай санал, дүгнэлтийг хэлэлцэнэ.

2.Авлигын эсрэг хуульд нэмэлт, өөрчлөлт оруулах тухай, Эрүүгийн хуульд нэмэлт оруулах тухай хуулийн төслүүд, энэ төслүүд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийг дагалдан орж ирж байгаа, энэ хуулийн төсөлтэй холбогдуулаад ажлын хэсэг байгуулах нь зүйтэй гэсэн саналтай байгаа. Энэ асуудлыг  хэлэлцэнэ.

3.Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төсөл, Төсвийн тухай хуулийг дагалдан өргөн мэдүүлсэн хууль байгаа. Энэ хуулийг хэлэлцэж, Төсвийн байнгын хороонд дүгнэлтийг хүргүүлнэ.

4.Галт зэвсгийн тухай хуулийн шинэчилсэн найруулга, аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татарын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн  хураамжийн тухай хуульд нэмэлт, өөрчлөлт оруулах тухай хуулийн төслийг  хэлэлцэх эсэх асуудлыг ярилцана.

Ингээд ажлын хэсгийн саналаар хэлэлцэх асуудалд Жолоочийн даатгалын тухай хуулийн төсөл эцсийн хэлэлцүүлэг  хийх ёстой. Ажлын хэсгийн саналаар хойшлуулаач гэсэн саналтай байгаа. Энийг гишүүдэд танилцуулаад эдгээр 4 асуудлыг хэлэлцэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна. Баярлалаа.

Компанийн тухай хуулийн төслийн зарим зүйл заалт хоорондоо болон мөрдөж байгаа хууль тогтоомжтой зөрчилдсөн тухай бид өмнөх хурлаар ажлын хэсэг байгуулсан. Ажлын хэсгийг УИХ-ын гишүүн Жекей ахалж ажилласан. Их Хурлын гишүүн Жекейг урьж байна.
Х.Жекей:-Компанийн тухай хуулийн шинэчилсэн найруулгын төслийн зарим зүйл заалт өөр хоорондоо, эсвэл мөрдөгдөж байгаа хуультай зөрчилдсөн эсэх талаар ажлын хэсэг байгуулагдаж ажилласан юм. Ажлын хэсэг Байнгын хорооны тогтоолоор мэргэжлийн байгууллагууд, мөн УИХ-ын гишүүд оролцсон ажлын хэсэг ажиллаж, дараахь танилцуулгыг оруулж байна. 

Монгол Улсын Их Хурлын Хууль зүйн байнгын хорооны 6-р сарын 15-ны өдрийн 6-р тогтоолоор байгуулагдсан ажлын хэсэг бид үндсэндээ 2 удаа хуралдаж, ажлын хэсгийн гишүүд Компанийн тухай хуулийн шинэчилсэн найруулгын төслийн зарим зүйл заалт хоорондоо, эсвэл мөрдөж байгаа хууль тогтоомжтой зөрчилдсөн эсэх асуудлыг Хууль зүйн байнгын хорооны хуралдаанаар хэлэлцүүлэн санал дүгнэлт гаргуулахаар УИХ-ын гишүүн Ганбямбын 2011 оны 6-р сарын 7-ны өдрийн ...тоот албан бичиг, Санхүүгийн зохицуулах хорооны 2011 оны р сарын 15-ны өдрийн ...тоот албан бичгүүдэд дурьдсан асуудлыг хэлэлцэн дараахь саналыг танилцуулж байна.

1.Төслийн 3-р зүйлийн 3.5 дахь хэсэгт хязгаарлагдмал хариуцлагатай компани гэж хувьцаа эзэмшигчийн оруулсан хөрөнгө нь хувьцаанд хуваагдаж, түүнийг захиран зарцуулах эрх нь компанийн дүрмээр хязгаарлагддаг компанийг  хэлнэ гэж хуулийн төсөлд тусгайлан заасан тул Үндсэн хуулийн 5-р зүйлийн 2 дахь хэсгийн өмчлөгчийн эрхийн хуулиар хамгаална, мөн зүйлийн 3 дахь хэсгийн өмчлөгчийн эрхийг гагцхүү хуульд заасан үндэслэлээр хязгаарлаж болно гэсэн заалттай нийцэж байгаа эсэх асуудлаар шинжээч өөр өөрийн байр суурьтай байлаа. Гэвч одоогийн мөрдөж байгаа Компанийн тухай хуулийн 3.4.2 дахь заалтад байгаа практикт хэрэглэгдэж ирсэн асуудлаас үндэслэхэд төслийн 3.5 дахь хэсэг нь Үндсэн хуультай нийцэхгүй байгаа гэж үзэх боломжгүй байна гэж. Одооны мөрдөгдөж байгаа хууль Компанийн тухай хууль байгаа. Тэрний компанийн 2-р бүлгийн Компани түүний эрх зүйн байдал гэдэг ерөнхий зүйл дотор 3. 4.2-т хувь нийлүүлэгчийн оруулсан хөрөнгө нь хувьцаанд хуваагдаж, түүний захиран зарцуулах эрх нь компанийн дүрмээр хязгаарлагддаг, хаалттай буюу хязгаарлагдмал хариуцлагатай компани гэж заасан байгаа. Тэрэнтэй үндсэндээ нийцэж, энэ талаар янз бүрийн маргаан гараагүй, хэвийн байдалд явагдаж байгаа учраас энэ нь үндсэн хуультай нийцэхгүй байна гэж үзэх боломжгүй байна гэж үзсэн.
2.Төслийн 6.6-д Толгой компанийн гаргасан шийдвэрийн улмаас охин компани төлбөрийн чадваргүйд хүрсэн бол толгой компани нь тухайн үүргийг хамтран хариуцна гэсэн заалт нь төслийн 6.5-д хараат болон охин компани, толгой компанийн үүргийг хариуцахгүй бөгөөд тэдгээрийн хооронд байгуулсан гэрээнд өөрөөр заагаагүй бол толгой компани нь хараат болон охин компанийн өрийг  хариуцахгүй гэсэнтэй зөвшилцөж гэж шинжээчид санал нэгтэй дүгнэлээ. Иймд төслийн 6-р зүйлийн 6.5 дахь хэсгийн хариуцахгүй бөгөөд гэсний дараа хууль болон гэж нэмж оруулах замаар зөрчлийг арилгахад зохимжтой. Энэ нь төслийн 6.6 дахь хэсэгт зааснаар толгой компани энэхүү хуульд зааснаар хариуцлага хүлээх хууль зүйн үндэслэл болох юмаа гэж үзсэн. 

3.Төслийн 49-р зүйлийн 49.6-д түүний нэгдмэл сонирхолтой этгээд нь тухайн компанийн үнэт цаасыг анхдагч зах зээлд гаргах үед худалдан авахыг хориглоно гэсэн нь Үндсэн  хуулийн 5-р зүйлийн 2 дахь хэсгийн өмчлөгчийн эрхийг хуулиар хамгаална, мөн зүйлийн 3 дахь хэсгийн өмчлөгчийн эрхийг гагцхүү хуульд заасан үндэслэлээр хязгаарлаж болно гэсэн заалттай нийцэхгүй байна.

Төслийн 49.6-д түүний нэгдмэл сонирхолтой этгээд нь тухайн компанийн үнэт цаасыг анхдагч зах зээлд гаргах үед худалдан авахыг хориглоно гэсэн төслийн 5-р зүйл, 38-р зүйл, 25.6, 34.1.4, 34.1.5, 40.4, 49.7, 55.3, 57.1, 57.2, 58.1, 94.9.2 гэх мэт нэгдмэл сонирхолтой этгээд анхдагч зах зээлээс хувьцаа худалдан авахыг зөвшөөрсөнтэй хэм хэмжээтэй зөрчилдөж байна. Түүнчлэн үнэт цаасны зах зээлийн тухай хуулийн 3.1.12 дахь заалттай зөрчилдөхөөс гадна, үнэт цаасны зах зээлийн үйл ажиллагаанд сөргөөр нөлөөлөхөөр байна. Учир нь өмчлөгчийн эрхийг зөвхөн хязгаарлах, харин хориглож болохгүй. Иймд төслийн 49.6 дахь хэсгийг болон түүний нэгдмэл сонирхолтой этгээд  гэснийг хасч өөрчлөх замаар зөрчлийг арилгах боломжтой байна.

Компанийн тухай хуулийн шинэчилсэн найруулгын төслийн зарим зүйл заалт хоорондоо эсвэл мөрдөгдөж байгаа хууль тогтоомжтой зөрчилдсөн эсэх асуудлаар үнэлэлт, дүгнэлт гаргах ажлын хэсгийн танилцуулга, зөвлөмжийг та бүхэнд тараасан болно. Анхаарал тавьсанд баярлалаа.

Ингээд ажлын хэсгээс хоёр санал оруулж байгаа. Байнгын хороогоор санал хурааж шийдэж өгнө үү.
1.Төслийн 3.5 дахь хэсгийн “ ... захиран зарцуулах эрх нь  компанийн дүрмээр хязгаарлагддаг ...” гэсэн заалт нь Yндсэн хуулийн Тавдугаар зүйлийн 2 дахь хэсгийн "...өмчлөгчийн эрхийг хуулиар хамгаална", мөн зүйлийн 3 дахь хэсгийн "Өмчлөгчийн эрхийг гагцхүү хуульд заасан үндэслэлээр хязгаарлаж болно" гэсэн заалттай нийцэхгүй байна гэж үзэх боломжгүй.

2.Төслийн 6.6 дахь хэсэг нь төслийн 6.5 дахь хэсэгтэй зөрчилдөж байна.

3.Төслийн 49.6 дахь хэсгийн “ ... болон түүний нэгдмэл сонирхолтой этгээд ...,  худалдан авахыг хориглоно” гэсэн нь Yндсэн хуулийн Тавдугаар зүйлийн 2, 3 дахь хэсэгтэй нийцэхгүй, Үнэт цаасны зах зээлийн тухай хуулийн 3.1.12 дахь заалттай зөрчилдөхөөр байна. 
Д.Одбаяр:-Танилцуулгатай холбогдуулаад асуулттай гишүүд байна уу? Алга байна.

Хэлэлцэж байгаа асуудалтай холбогдуулаад үг хэлэх гишүүн байна уу? Мөнх-Оргил гишүүн.

Ц.Мөнх-Оргил:-Баярлалаа. Жекей гишүүнд талархаж байна. Ажлын хэсгийн санал, дүгнэлтийг хүлээж авч байна. Дэмжиж байна. Ажлын хэсгээс оруулж ирж байгаа саналын томъёолол дээр ерөнхий зарчмаар нь хураалгаад ганц нэг үг үсэг засвал яасан юм бэ гэсэн саналтай байна. Жишээ нь, “гэсэн заалттай нийцэхгүй байна гэж үзэх боломжгүй” гэдэг томъёоллоор биш “гэсэн заалтыг зөрчөөгүй гэж ажлын хэсэг үзлээ”. Учир нь гээд саяны Жекей гишүүний уншсан дүгнэлтийн саналуудыг оруулмаар байгаа юм.  Эхнийх дээр.

Энэ дээр ийм байгаа байхгүй юу. Өмчлөгчийн эрхийг гагцхүү хуульд заасан үндэслэлээр хязгаарлаж болно гэдэг заалт маань өөрөө бид нар компанийн  хуулиар ингэж хязгаарлаж болно шүү гэж өөрөө зааж байгаа биз дээ. Тэгэхээр гагцхүү хуульд заасан үндэслэлээр хязгаарлаж болно гэдэг заалт маань өөрөө энэ Компанийн  хуулийн саяны энэ орж ирсэн 3.5-тайгаа яв цав нийцэж байгаа байхгүй юу. Тэрнийг нэгдүгээрт тайлбарлаж бичээд.

Хоёрдугаарт, Компанийн  хуулийнхаа заалт, олон улсын практик.

Гуравдугаарт, монголд одоо болтол үйлчилж ирсэн практик гурвыг ингээд товчхон тайлбарлаад базаад биччих юм бол энэ ойлгомжтой болохоор байна.

Дараагийн 2, 3 дахь санал дээр санал алгаа. Зарчмаар нь хураалгаад нэгдүгээр томъёоллыг жаахан янзлаад биччихмээр байна.

Д.Одбаяр:-Ер нь энэ өргөн барьж байгаа хуулийн төслүүдийн заалт хоорондын зөрчилтэй холбоотой асуудал ойрдоо орж ирээгүй. Тийм учраас Жекей гишүүний ахалсан ажлын хэсэг нэлээн хүнд ажил хийсэн. Нэг талаасаа бас бид ажлын хэсэг байгуулж, ингэж ажиллах эрхтэй ч юм шиг, нөгөө талаас нь харахаар бас асуудал өөрөө их том, өөр субъектын эрх мэдэл рүү орсон ч юм шиг ийм хүнд ажил харагдсан л даа. Тэгэхдээ дараагийн байнгын хороон дээр дүгнэлт шилжих учраас тэнд бас нухацтай ярих боломж гарах байх гэж бодож байгаа юм.

Санал хураалгая. Эхний саналыг зарчмаар хураалгая гэсэн саналтай байгаа юм байна.

1.Төслийн 3.5 дахь хэсгийн “...захиран зарцуулах эрх нь компанийн дүрмээр хязгаарлагддаг...” гэсэн заалт нь Yндсэн хуулийн Тавдугаар зүйлийн 2 дахь хэсгийн "...өмчлөгчийн эрхийг хуулиар хамгаална", мөн зүйлийн 3 дахь хэсгийн "Өмчлөгчийн эрхийг гагцхүү хуульд заасан үндэслэлээр хязгаарлаж болно" гэсэн заалттай нийцэхгүй байна гэж үзэх боломжгүй гэсэн энэ томъёоллыг яахав тийш нь дүгнэлтээ явуулахдаа найруулах хэрэгтэй юм байна. Дэмжье гэсэн томъёоллоор санал хураалт явуулъя. 11-ээс 8.
2.Төслийн 6.6 дахь хэсэг нь төслийн 6.5 дахь хэсэгтэй зөрчилдөж байна гэсэн энэ томъёоллыг дэмжье гэсэн санал хураалт явуулъя. 11-ээс 7.
3.Төслийн 49.6 дахь хэсгийн “...болон түүний нэгдмэл сонирхолтой этгээд..., худалдан авахыг хориглоно” гэсэн нь Yндсэн хуулийн Тавдугаар зүйлийн 2, 3 дахь хэсэгтэй нийцэхгүй, Үнэт цаасны зах зээлийн тухай хуулийн 3.1.12 дахь заалттай зөрчилдөхөөр байна гэсэн энэ томъёоллыг дэмжье гэсэн санал хураалт явуулъя. 11-ээс 7.
Байнгын хорооны санал, дүгнэлтийг Эдийн засгийн байнгын хороонд шилжүүлнэ. Тэнд бас мэргэжлийн хороод илүү нухацтай ярих байхаа. 

Илтгэгч гишүүнээр Жекей гишүүнийг томилчихъё.

Дараагийн асуудал. Авлигын эсрэг хуульд нэмэлт, өөрчлөлт оруулах тухай, Эрүүгийн хуульд нэмэлт оруулах тухай хуулийн төслүүд, Нийтийн албанд болон нийтийн болон хувийн сонирхлыг зохицуулах сонирхлын зөрчлөөс урьдчилан сэргийлэх тухай хуулийг дагалдан өргөн мэдүүлсэн хуулийн төслүүд байж байгаа. 

Энэ Төрийн байгуулалтын байнгын хороон дээр энэ хуулийн төслийн анхны хэлэлцүүлэгт бэлтгэх ажлын хэсэг ажиллаад байгаа юм. Тийм учраас бид энэ асуудлыг хэлэлцэх хугацаа нэлээн сунжраад явж байгаа. Гэсэн хэдий ч биднээс шалтгаалсан зүйл байхгүй. Харин тэр байнгын хорооны ажиллах, дүгнэлтээ гаргах, Байнгын хороо хуралдахыг хүлээгээд байгаа юм. Тийм учраас энэ асуудлаар Тэмүүжин гишүүн саналтай байгаа гэсэн. Тэмүүжин гишүүн саналаа хэлье.

Х.Тэмүүжин:-Авлигын эсрэг хуульд нэмэлт, өөрчлөлт оруулах тухай хуулийн хэд хэдэн заалт байгаад байгаа юм. Сонирхлын зөрчлийн хууль хэлэлцэж байгаатай холбогдуулаад хуучин Авлигын эсрэг хуулинд хориглох зүйл гэж байсан тэр хориглолтонд байсан сонирхлын зөрчлийн хэлбэрүүд бүгдээрээ сонирхлын зөрчлийн хууль руу шилжиж байгаа. Сонирхлын зөрчлийн хууль руу шилжиж байгаатай холбогдуулаад яг Авлигын эсрэг хуулийн хориглох зүйл дээр авлигын тодорхой зөрчлүүдийг нэмж хуульчлах шаардлага гарсан. Тийм учраас 7-р зүйл бүхэлдээ өөрчлөгдөж байгаа.
Мөн Сонирхлын зөрчлийн хууль хэлэлцэж байгаатай холбогдуулаад хөрөнгө орлогын мэдүүлэг болон сонирхлын мэдүүлэг гэдэг хоёр ойлголт гарч ирж байгаа. Тэгээд энэ хууль хоёр мэдүүлэг бол нэг мэдүүлэх болох ёстой юм. Хувийн сонирхлын болон хөрөнгө орлогын мэдүүлэг гэсэн нэг мэдүүлэг болно. Нэг мэдүүлэг болж байгаатай холбогдуулаад 10-р зүйл, 11-р зүйл, 13-р зүйл. Авлигын эсрэг хуулийн энэ 3 зүйл бол Сонирхлын зөрчлийн хууль руу шилжиж байгаа юм. Тийм учраас одоогоор энэ дээр текстээр бичигдсэн байгаа боловч сонирхлын зөрчлийн хууль Төрийн байгуулалтын байнгын хороон дээр хэлэлцэгдээд цаашаа явчих юм бол 10, 11, 13-р зүйлүүд Сонирхлын зөрчлийн хуулийн ишлэл болоод явчихаж байгаа юм. Сонирхлын зөрчлийн хуулийн төддүгээр зүйлд зааснаар гээд ишлээд явчихна. Ганцхан 10-р зүйлийн 10.6-д бичигдсэн байгаа зүйл эндээ үлдэх юм. Энэ бол нэр дэвшигчидтэй холбоотой хөрөнгө орлогын мэдүүлэг байж байгаа юм.

Тийм учраас эндээс ямар санал гаргахыг хүсч байна гэхээр Эрүүгийн хуультай холбоотой бас нэг хэсэг байгаа. Эрүүгийн хуульд нэмэлт оруулах зүйл заалт нь Ерөнхийлөгчөөс өргөн баригдсан Эрүүгийн хуульд нэмэлт оруулах саналуудтай бас нэг байгаа. Эрүүгийн хууль дахь энэ саналыг Ерөнхийлөгчийн өргөн барьсан Эрүүгийн хуультай нэгтгээд Авлигын эсрэг хуульд нэмэлт, өөрчлөлт оруулах асуудлыг нь болохоор Төрийн байгуулалтын байнгын хороон дээр хэлэлцэгдэж байгаа хуулиас хамаараад шийдье гэсэн байдалтайгаар эндээс нэг ажлын хэсэг байгуулчихвал зүгээр байгаад байгаа юм.

Ажлын хэсэг байгуулагдаад Төрийн байгуулалтын байнгын хороон дээр явж байгаа үйл явцыг анзаараад тэрэнтэй холбогдуулаад хуулийнхаа өөрчлөгдөх ёстой техникийн асуудлуудыг шийдээд, Ерөнхийлөгчийн өргөн барьсан хуультай холбогдуулаад Эрүүгийн хуулийг нийлүүлэх байдлаар нэг ажлын хэсэг байгуулчихвал яасан юм бэ гэж бодсон юм. Хоёулаа зэрэг хэлэлцэх учраас. Чуулган руу орохдоо 3 хууль зэрэг хэлэлцэгдэх учраас.

Д.Одбаяр:-Баярлалаа. Тэмүүжин гишүүний саналтай холбогдуулаад үг хэлэх гишүүд байна уу? Тэгвэл ажлын хэсэг байгуулах нь зүйтэй гэж үзээд ажлын хэсэг байгуулъя. Ажлын  хэсэг байгуулах Их Хурлын дэгийн тухай хуулийн дагуу ажлын хэсэг байгуулахад 2-оос доошгүй гишүүдийн нэр дэвшиж, байгуулдаг. Тэгэхээр энэ Авлигын эсрэг  хууль, Эрүүгийн хуулинд холбогдох өөрчлөлт оруулах ажлын хэсгийг Тэмүүжин гишүүнээр ахлуулъя гэсэн ийм саналтай байгаа. Өөр нэр дэвшүүлэх гишүүд байна уу? алга байна.
Ажлын хэсгийн  ахлагчаар Тэмүүжин гишүүнийг томилъё. Ажлын хэсэгтээ хоёр намын бүлгээс тэнцүү гишүүн оруулах ийм журамтай шүү. За баярлалаа.

Дараагийн асуудал. Галт зэвсгийн тухай хуулийн шинэчилсэн найруулгын төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх асуудлыг хэлэлцэнэ. 
Төсөл санаачлагчийн илтгэлийг Хууль зүй, дотоод хэргийн сайд Нямдорж танилцуулна. Нямдорж сайдыг микрофонд урьж байна.

Ц.Нямдорж:-Гишүүдийн өглөөний амгаланг айлтгаж байна. 2001 онд Галт зэвсгийн хууль анх гаргаж хэрэгжүүлээд 10-аад жил болж байна. Энэ хуулийг хэрэглэсэн 10 жилийн туршлагыг сөрөг, эерэг талаас нь дэнсэлж үзсэний үндсэн дээр ер нь шинэчилсэн найруулгын төсөл оруулж, УИХ-аар нэг шийдвэр гаргуулж, цаашдаа тогтвортой мөрдөх шаардлагатай гэсэн байр суурины үүднээс төслийг боловсруулсан гэдгээ та бүхэнд танилцуулж байна. Хуучин  хуулиар бол зэвсэгт хүчинтэй холбоотой заалт байсан. Одоогийн энэ төслөөр бол зэвсэгт хүчнээс бусад газарт хэрэглэгдэж байгаа галт зэвсгийг иргэний, албаны гэж ангилаад үүнийгээ дагасан шинэчилсэн найруулгын төслийг та бүхэнд танилцуулж байна, нэгдүгээрт.

Хоёрдугаарт, сумны зохицуулалт хуучин  хуулинд тааруухан байсан. Энэ төслөөр бол энэ асуудлыг нэмж нарийвчлан зохицуулах шаардлагатай гэж үзсэн.

Гуравдугаарт, цаашдаа харуул хамгаалалтын чиглэлд байгууллагын тухайд галт зэвсэг эзэмшихээр асуудлыг зохицуулж байна. Хуучин аль ч байгууллага зөвшөөрөл авч болох ийм бололцоо байсан. 

Дөрөвдүгээрт, галт зэвсэг өөрөө осолтой эд учраас холбогдох заавар, хөтөлбөрийн дагуу сургалтанд хамрагдсан хүнд гэрчилгээ олгож буу эзэмшүүлэх асуудлыг тусгаж байна. 

Тавдугаарт,  хуучин галт зэвсэг сум импортлох зөвшөөрлийг  худалдааны яамныхан өгдөг байсан. Энийг одоо цагдаагийн саналыг үндэслээд Хууль зүйн сайд шийд гаргаж байхаар ийм саналыг оруулж байна. 

Зургадугаарт, энэ галт зэвсэг худалдах төв ганц байна гэж 2001 оны хуулиар шийдвэр гаргаад хувийн хэвшил энэ ажиллагааг эрхэлж байгаа. Цаашдаа энэ галт зэвсэг худалдах ажиллагааг цагдаагийн хяналтанд байлгаад, тэр цагдаагийн хяналттай байгууллагууд нь зөвшөөрөлтэй аж ахуйн нэгжүүд ажиллаад энэ асуудлыг зохицуулж байхаар нэг ийм шинэ зохицуулалтыг хийж байна. 

Ийм хэдэн гол санаа шинэчилсэн найруулгын төсөлд байгаа. Энэ хуулийн дагуу Эрүүгийн хуулийн 185-р зүйлийг шинэчлэх, 1993 оны татварын хуулиар бууны албан татвар 400-6000 төгрөг байсныг 10000-35000 төгрөг болгож өөрчилье гэсэн ийм саналууд давхар явж байгаа гэдгийг танилцуулъя. Хэлэлцэж, дэмжиж өгөхийг хүсч байна.

Д.Одбаяр:-Нямдорж сайдад баярлалаа.

Хэлэлцэж байгаа асуудалтай холбогдуулаад ажлын хэсгийн гишүүд Цолмон-Хууль зүй, дотоод хэргийн яамны Хууль зүйн бодлогын газрын дарга, Ганбаатар-мэргэжилтэн, Лхагвадорж-Цагдаагийн  ерөнхий газрын Нийгмийн хэв журам хамгаалах газрын ахлах байцаагч, цагдаагийн хошууч, Тодбаяр-Нийслэлийн цагдаагийн газрын галт зэвсэг, тэсэрч дэлбэрэх бодис хариуцсан ахлах байцаагч, цагдаагийн ахмад, Хүрэлбаатар-Зэвсэгт хүчний жанжин штабын Цэргийн зэвсэглэлийн хэлтсийн дарга, хурандаа. Ийм бүрэлдэхүүнтэй ажлын хэсэг оролцож байна.
Төсөл санаачлагчийн илтгэлтэй холбогдуулаад асуух асуулттай гишүүд байна уу? Мөнх-Очир гишүүн асууя.

Э.Мөнх-Очир:-Өглөөний мэнд. Би Байнгын хорооны гишүүдэд нэг юм хэлэх гэсэн юм. Би бас энэ Галт зэвсгийн  хуульд өөрчлөлт оруулах төсөл барьсан байсан юм. Энийг Хууль зүйн яамнаас төсөл явж байгаатай холбогдуулаад татан аваад өнөөдөр угаасаа энэ хуультай, миний өргөн барьж байсан хуулийн концепц зөрүүгүй юмаа. Тийм болохоор би энийг дэмжээд явж байгаа гэдгээ хэлэх нь зүйтэй байх гэж бодсон юм. Өмнө нь өргөн бариад буцааж татсан байсан болохоор. Энд нэг асуулт байна. Нямдорж сайд аа. Бид нар хэдэн жил өмнөх Галт зэвсгийн  хуультай холбогдуулаад буу, галт зэвсгийг, сумыг худалдаалах төвийг ажиллуулаад үзлээ л дээ. Энэ дээр их олон  төрлийн гомдол ирдэг. Танд ч гэсэн зөндөө л ирж байсан байх. Энэ гомдол нь юутай холбоотой байдаг вэ гэхээр ихэнхдээ тэр төвийн яг сүүлийн үеийн ан агнууртай холбогдуулаад өндөр хөгжилтэй ан агнуурын зориулалттай буу зэвсэг, галт зэвсэг оруулж ирэх, худалдаалах энэ өрсөлдөөнийг тодорхой дэмжиж өгч чадахгүй байгаа байдалтай холбогдуулан гомдол ирдэг.

Тэр нь юу гэхээр өнөөдөр энд үйл ажиллагаа явуулж байгаа хоёр компанийн нэг нь ерөнхийдөө бараг дампуурчихсан.  Нэг нь өнөөдрийн байдлаар лиценз нь хураагдах түвшинд зөрчил гаргачихсан байгаа. Гэхдээ яахав үйл ажиллагаагаа явуулаад байгаа юм шиг харагдаад байгаа. Очихоор юм байдаг, зарж байдаг. Тэгэхээр энэ цагдаагийн байгууллага өөрөө энэ асуудлаа шийдэж байдаг байх. Ер нь энэ өрсөлдөөнд оруулж дэлхийн том үйлдвэрлэгч компаниудын сүүлийн үеийн ангийн зориулалттай сүүлийн үеийн буунуудыг оруулж ирэх боломж энэ төв нэг байгаагаас шалтгаалаад. Дээр нь нэг төв дээр төвлөрүүлснээс болоод өрсөлдөөн байхгүй болсноос болоод жаахан хязгаарлагдмал байдаг юм болов уу гэсэн ийм гомдол байна. Миний хувийн ч бас бодол байдаг.
Тийм болохоор энийг еще аваачаад цагдаагийн байгууллагын дэргэд энэ төвийг нь байгуулчихаар энэ салбар маань цаашид яаж явах юм бол, Монгол Улс бол ан агнууртай холбоотойгоор бас нэлээн хөгжчихсөн ийм байсан. Одоо хумигдаад эхэллээ. Тэгэхээр ан агнуур гэдгийг би юу гэж хэлээд байна гэхээр зүгээр амьтан, юу гэдэг юм алахтай холбоотой биш, энийг салбарынх нь хувьд хөгжүүлэх зорилготой, шинэ дэвшилт технологи нэвтрүүлэхтэй холбоотой, ийм өрсөлдөөнийг бий болгох зорилготой юм хийвэл яасан юм бэ? энэ яагаад энэ цагдаагийн байгууллагын дэргэд заавал байгуулахаар тусгасан юм бэ гэдгийг бас танаас сонсох гэсэн юм. 

Д.Одбаяр:-Нямдорж сайд хариулъя.

Ц.Нямдорж:-Гол нь аюулгүй байдлаа л бодож байгаа  юм л даа. Хэв журмын нөхцөл байдал сайнгүй байгаа. Янз янзын хэрэг төвөг гараад болохгүй байгаа. Тийм учраас цагдаагийн байгууллагын харьяанд байлгаад тэр худалдаалах төв дотор нь тус бүрдээ үйл ажиллагаа явуулаад хоорондоо өрсөлдөх нөхцөлийг нь бүрдүүлэх гэдэг утгаар нь оруулж байгаа юм. Жишээ нь, нэг ийм байшин байлаа гэхэд ийм үйл ажиллагаа явуулах сонирхолтой хүмүүс хэсэгчилж түрээсэлж авдаг ч юмуу, тэгээд тус тусынхаа ангийн зориулалттай,  хүлээн зөвшөөрөгдсөн юмнуудыг оруулж ирээд зардаг. Хүмүүс тэр төв дотор байгаа буунуудаас хэнийхийг худалдаж авах вэ гэдгээ өөрсдөө шийддэг. Тийм хэлбэр лүү оруулъя гэдэг ийм санаа явж байгаа юм.

Цагдаагийн байгууллагын харьяанд байлгахгүй бол болохгүй байна гэж манай энэ гол хүнд асуудалтай ноцолддог нөхдүүд яриад байгаа юм. Манай цагдаагийн нөхдүүд нэмж тайлбар хэлээрэй.

Д.Одбаяр:-Лхагвадорж хошууч хариулъя.
Т.Лхагвадорж:-Монгол Улсын хэмжээнд галт зэвсэг нийтэд худалдах нэг төв ажиллаж байгаа, нэг төвийн хүрээнд галт зэвсэг улсын хилээр импортлон оруулж ирэх зөвшөөрөлтэй хоёр компани буюу Асатрейвэл, Хорсмен гэдэг компани улсын хилээр галт зэвсэг нийтэд худалдах зорилгоор оруулж ирэх  ийм хоёр компани үйл ажиллагаа явуулж байгаа. Үүнийгээ галт зэвсэг нийтэд худалдах төвийн үйл ажиллагааг Хорсмен компани эрхлэн гүйцэтгэж байгаа. Одоогийн байдлаар Хорсмен компанийн төвөөр дамжуулан Асатрейвэл компани галт зэвсгээ худалдаалж байгаа. Нэг үгээр хэлбэл худалдах эрхтэй компани ганц байгаа гэсэн үг. Монгол Улсын хэмжээнд.

Төвийн үйл ажиллагаа, төв бол нэг байгаа. Худалдах эрхтэй компани нэг. Импортоор улсын хилээр оруулж ирэх зөвшөөрөлтэй компани хоёр байгаа. Энэ компаниуд болохоор тодорхой эрх бүхий төрийн байгууллагуудаас саналыг авсны үндсэн дээр Гадаад харилцааны яам, импортоор оруулах лицензийн зөвшөөрлийн хүрээнд үйл ажиллагаагаа явуулж байгаа. 

Галт зэвсэг нийтэд худалдах төвийн үйл ажиллагааны хүрээнд галт зэвсэг худалдах төвийг цагдаагийн мэдэлд байлгаснаар галт зэвсгийг худалдах, галт зэвсгийн эргэлт энийг цагдаагийн байгууллагын хяналтанд байлгах боломжтой гэж үзэж байгаа. Яагаад гэхээр галт зэвсгийн төвийн үйл ажиллагаа цагдаагийн хяналтанд байгаа боловч дотор нь галт зэвсэг нийтэд худалдах эрх бүхний компаниудын тоог тодорхой лимитээр ихэсгэх боломжтой гэж үзэж байгаа. Яагаад гэхээр одоогийн байдлаар нэг компани нэг төв дээр үйл ажиллагаа явуулж байгаа. Хэрвээ цагдаагийн мэдэлд авсан тохиолдолд тэр төвийн үйл ажиллагаанд галт зэвсэг худалдах эрх бүхий тодорхой тооны компаниуд үйл ажиллагаа явуулж болно гэж үзэж байгаа. Худалдах эрх нь тодорхой түвшинд байж болно гэж.

Д.Одбаяр:-Мөнх-Очир гишүүн тодруулъя.

Э.Мөнх-Очир:-Надад үндэслэл нэг их тодорхой харагдахгүй байгаа юм. Яагаад гэвэл аюулгүй байдлыг хангана гэвэл тэр борлуулж байгаа газраа хангах биш, хэрэглэж байгаа этгээд дээрээ хангах ёстой болов уу гэж би үздэг. Борлуулж байгаа газар бууг борлуулснаар бид нар тэр хяналтыг тавьж чадахгүй л байгаа. Хилээр орж ирж байгаа, нууцаар орж ирж байгаа, задалж орж ирж байгаа бууны тоо өгсөөд байгаа. Энийг цагдаагийн байгууллагаас энэ танилцуулган дээр тавьсан байна. Илрүүлэгдсэн, гэрчилгээгүй, бүртгэлгүй бууны илрүүлэлт гээд тооллого явсан байна шүү дээ. 438 билүү.

Тэгэхээр би ингээд байгаа юм л даа. Худалдааны технологи гэж яриад байгаа юманд энэ нэг төв дээр байгаа компани өрсөлдөөнд орж чадахгүй байгаа юм. Тодорхой хэмжээний жаахан бэлэн мөнгөтэй компани бол худалдан авалтаа ахиу хийхээрээ нөгөө компаниуд дээрээ давамгайлаад ингээд өрсөлдөөнийг  хайгаад одоо яг төв дээр ажиллаж байгаа хоёр компанитай бүр яг жишээ нь байгаа шүү дээ. Нэг компани нь арай жаахан хүчирхэг болохоор нөгөө компанийн борлуулалт байхгүй болоод тэгээд тэр маань яваандаа устсан. Одоо бараг байхгүй гэж хэлж болно. Тэнд буу зарж байгаа тийм нөхцөл бүрдэхгүй байгаа. 

Монгол Улсад өнөөдөр жилдээ 1700-гаад буу худалдаж аваад байна гэж байгаа тоо байгаа боловч тэр төвөөр борлуулсан тоо нь ямар байгаа бол? 1700 бол бүртгэлээсээ та нар авсан тоо байгаа. Би тэгж хараад байна. Борлуулалтаар бол 1700-гаар гарч ирээгүй шүү дээ. Тийм болохоор иргэдийн өөрсдөө хувиараа оруулж ирж байгаа бууны тоо ч гэсэндээ тийм өндөр гардаггүй юм байна лээ. Би бас тухайн үедээ ажлын хэсэг дээрээ ярьж байсан.  Тийм болохоор энэ төвийг л би нэг жаахан өөр задгай, хяналтыг тэр төв дээр тавихдаа чухал биш юм болов уу гэж хараад байгаа юм. Тэгээд өрсөлдөөнийг гаргахгүй бол яг энэ ангийн зориулалттай буунуудаасаа давамгайлж хямдхан, тоогоороо давамгайлж орж ирсэн байлдааны зориулалттай технологи дээр суурилсан буунууд, ялангуяа хуучин ЗХУ-ын одооны Оросын энэ буунууд их болчихоод байгаа юм.

Энэ дээр жаахан өөрчлөх бололцоо байдаг юм болов уу. Энийг цагдаагийн байгууллага өөрөөр харж байна уу? Дэлхийн зарим улсуудад энэ бууг хадгалах газрыг хянасан байдаг. Хүн гэртээ биш, ёстой яг өөрсдийн чинь хэлж байгаагаар цагдаагийн байгууллагын дэргэдэх агуулахын байранд өөрийн хувийн түлхүүртэй, сейфтэй, тэгэхдээ яахав авч орж байгаа, гарч байгаа нь бүртгэлтэй байдаг. Тийм газрууд байдаг. Төв суурин газрууддаа. Хөдөө орон нутагт биш л дээ. Хөдөө орон нутагт өөрөөр хянаж байдаг юм байна лээ. Төв суурин газруудыг бүгдийг нь хянаж болдог. Энийг бүр хийдэг  газрууд бий. Тийм болохоор иймэрхүү хэлбэрээр юмыг явуулж болоогүй юм болов уу, энэ худалдааных нь чиглэлийн юмыг яагаад цагдаагийн байгууллага аваагүй юм.

Өнөөдөр цагдаагийн байгууллага хажуудаа төвтэй байна гэхээр цагдаагийн байгууллагын нэг байшин байх гээд байнаа даа. Тэнд 40 мянгынх нь 17 мянга нь хотод байлаа гэхэд 17 гэнэ, жилд 1700 буу зарж байна гэдэг чинь 1700 буу л тэнд агуулчихсан зарах гээд байнаа даа. Тэгэхээр энийг чинь түрээсийг нь цагдаагийн байгууллага авах гээд байна уу, эсвэл цагдаагийн байгууллага энэ үүргээ шилжүүлж, ондоо байгууллагаар дамжуулах гээд байна уу, тэнд зарж байгаа компаниуд нь тэр түрээслүүлнэ гээд байгаа, хэнд төлөх гээд байна гээд иймэрхүү юмнуудаа яаж харсан юм бол, хуультайгаа яаж нийцээд байгаа юм, төрийн байгууллага ингээд түрээсийн юманд суугаад байгаа. Энийг чинь болиод яваад байгаа шүү дээ. Энд нэг хариулаад өгөхгүй юу.

Ц.Нямдорж:-Мөнх-Очир гишүүний ярьж байгаа зүйл бол ерөнхийдөө санал байна. Байнгын хороо гишүүний саналыг хэлэлцүүлгийн явцад давхар судалж үзнэ биз.

Ер нь галт зэвсгийн төв нэг байна, нэг биш байна, аймгуудад байж болно гээд маргаан их явдаг юм. 2001 оны хуулийг би бас оруулж батлуулж байсан. Тэр үед яг энэ асуудал яригдаж байсан. Энэ дээр ганцхан л асуудал бий. Тэр нь бол энэ зэвсэг худалдаалдаг газар аюулд өртөхгүй байх, зэвсэг олзонд орохгүй байх гэдэг нэг л том асуудал, нийгмийн том эрх ашгийн үүднээс үзэх юм бол тийм л юм байдаг. Бид нар хоёр жилийн өмнө нэлээн хүндхэн юм үзлээ шүү дээ. Тийм юм болоод хамаад, дотор нь байгаа юмнуудыг нь аваад, буу шийдэмдээ хүрээд явчих юм бол хэцүү л дээ. Яг чин үнэнээ хэлэх юм бол манай энэ худалдаалж байгаа, одоо худалдаалах зөвшөөрөл авсан газар, нарийндаа тийм эмх замбараагүй байдал үүсээд өртөх юм бол өөрийгөө хамгаалж чадахгүй шүү дээ. Тийм учраас найдвартайгаар нь энэ төв нь цагдаагийн харьяанд байж байгаа. Цагдаа өөрөө бол зэвсэг зарахгүй. Огт зарахгүй. Хяналтыг нь тавиад. Аж ахуйн нэгжүүдэд үйл ажиллагаа явуулах бололцоогий нь өгөөд, аюулгүй байдлыг нь хангаад. Үйл ажиллагаа явуулж байгаа газрууд мэдээж  зардлаа өөрөө хариуцна шүү дээ. Байрны түрээс, өөр юу байдаг юм, тэр юмаа өөрсдөө хариуцна. 
Хорсмен гэдэг юм 2001 онд зөвшөөрөл аваад уржнан жил байна уу даа, сунгуулсан юм. Дээд давхарын Асатрейд гэдэг нь бид бас төвтэй болмоор байна. Өөрсдөө зармаар байна гэсэн хүсэлт хэд хэдэн удаа надад тавиад би бол хууль нь нэг төвтэй гэж байгаа учраас боломжгүй байна гэдэг хариуг удаа дараа өгсөн байгаа юм. Одоо харагдаж байгаа зураг юу байна гэхээр хэрэв цагдаагийн байгууллагын харьяанд орчих юм бол энэ хоёр тэр газар нь байрлаад тус тусынхаа зардаг, оруулж ирдэг үйл ажиллагаа явуулах л байх л даа. Орон нутагт бол жишээ нь, бас салбарыг нь байгуулж болохгүй байгаа юм, Монголын нөхцөлд. Энэ өөрөө осолтой эд учраас тэрнийг  харж хандах, аюулгүй байдлын талаас нь ч гэсэн орон нутагт энэний салбар байгуулж болохгүй байгаа юм. Хот дотор олныг байгуулж бас болохгүй байгаа юм. Гол нь аюулгүй байдлаа л бодоод байгаа юм. 

Ер нь манайд юм замбараагүй, хууль байхгүй үед 90-ээд оны дунд үеэр байлдааны зориулалттай нэлээн галт зэвсэг худалдаанд гараад иргэдийн гар дээр оччихоод явж байгаа шүү дээ. Ийм ийм зовлонгууд байгаа учраас одоо цаашдаа үйл ажиллагаа явуулах нь найдвартай хамгаалалтын хүрээнд байг. Өөрөөр хэлбэл, цагдаагаар дамжуулж энэ наймааны аюулгүй байдлыг хангах гээд байгаа санаа нь энд байгаа юм. Тэгээд гишүүд хэлэлцүүлгийн явцад Байнгын хороон дээрээ дахин дахин ярина биз дээ. Бид Их Хурал Засгийн газар ийм санал  оруулъя, Их Хурал хэлэлцэж байгаад ямар шийдвэр гарганав тэрнийг нь биелүүлэх л ажил хийнэ.

Д.Одбаяр:-Гишүүд асуулт асууж дууслаа. Үг хэлэх гишүүн байна уу? Мөнх-Очир гишүүн
Э.Мөнх-Очир:-Би юуны өмнө бас буудлага спорттой холбоотой ажилладгийн хувьд бас энэ хуулийг Хууль зүйн байнгын хороо оруулж ирж байгаад баяртай байна. Яагаад гэвэл Монгол Улсын нэр төрийг олон улсын хэмжээнд гаргаж байдаг энэ спортын төрлийг бас нэг жаахан дэмжих зорилготой заалтууд энд орсон байгаад би Хууль зүйн байнгын хорооны гишүүдэд хэлэх гэсэн юм. Энийг бас дэмжиж өгвөл их сайн байна.

Энд нэг ийм юм байгаа юм. Бид нар ангийн буу гэж яриад байгаа. Ангийн бууны төрөлд хүхээгэндээ 5-аас дээшгүй сумтай буунууд ордог олон улсад. Тэгэхээр энэ хуулийн төсөл дээр 10-ын тоо тавигдаад яваад байгаа юм. Тэгэхээр 10-ын тоо гэхээр иргэд бидний яриад байгаа галт зэвсгийн суурин дээр хийгдчихсэн, технологиор хийгдчихсэн, ЗХУ-аас орж ирсэн, ОХУ-аас бас орж ирж байгаа буунууд ороод байгаа юм. Тэгэхээр энийг ажлын хэсэг маань бас тухайн үедээ бид нар ярьж байсан. Ер нь тохиръё гэдэг дээр тохирч байсан. Энэ 5 гэдэг тоог та нар эргэж харж үзээчээ. Энэ гишүүд маань энийг цаашид анхаарна уу, яагаад гэвэл 10 гэх юм бол эргээд байлдааны зориулалттай буутай адил болоод явчихдаг. 

Тэгээд би бас нэг юм хэлмээр байна. Нутгийн захиргааны, галт зэвсгийг ашиглах гээд байгаа шүү дээ. Улаанбаатар хотод буу буудахыг бас дахиад зөвшөөрөөд эхэлжээ. Энэ нь юутай холбоотой байна гэхээр золбин нохой, муур бууддаг энэ нэг зуршлаасаа манайхан салах хэрэгтэй. Энэ буу бууддагийг больчихсон шүү дээ, хаана ч больчихсон. Энэ чинь барьж авдаг, яадаг юм, цаашдаа үйл ажиллагаанд хэрэглэдэг, амьтан нохойг янз бүрээр хэрэглэдэг байдалд оруулдаг. Өнөөдөр Нарантуул захын хашааны гадаа л буудаад байгаа. Буудъя гэж бодоод байгаа бол энэ зориулалтын хийн буунууд, хийгээр бууддаг, тугалгаар бууддаг, зориулалтын хөнөөл багатай, тэгэхдээ амьтанд хөнөөлтэй ийм төрлийн буунууд зөндөө гарчихсан. Үрлээр бууддаг буунууд зөндөө гарчихсан. Тийм болохоор энэ хуулин дээр ажлын хэсэг маань бүр цаашид манай гишүүд маань бас анхаараарай. Улаанбаатар хотод галт зэвсгээр буудаад байгаа. Зарим гишүүдээс сонссон чинь 5.6 калибрийг чинь энэ калибр уу, энэ чинь гайгүй шүү дээ, жижигхэн сум шүү дээ гээд. Энэ калибраар чинь хүн алаад байгаа шүү дээ, сүүлийн үед. Бид нар хэд хэдэн хэрэг гарчихсан байгааг мэдэж л байгаа. Сонин хэвлэлээр гарсан.

Тийм болохоор энэ зориулалтын бууг Улаанбаатар хотод золбин нохой, ан амьтан алахад зориулсан тийм аж ахуйн нэгжийг ашиглахыг хоримоор байгаа юм.  Энэ дээр өөр арга барилаар ажиллах цаг болчихсон гэдгийг хэлэх гэсэн юм. Тэгээд ийм ганц хоёр саналыг эхний юун дээр хэлээд явуулахгүй бол болохгүй байнаа, дарга аа. За баярлалаа.
Д.Одбаяр:-Баярлалаа. Санал хураая. 

Галт зэвсгийн тухай хуулийн шинэчилсэн найруулгын төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүдийг чуулганы нэгдсэн  хуралдаанаар хэлэлцүүлэх нь зүйтэй гэсэн томъёоллоор санал хураах гэж байна. Энэ томъёоллыг дэмжье гэсэн Байнгын хорооны гишүүдийг саналаа өгөхийг хүсч байна. 13-аас 10.

Ажлын  хэсэг байгуулна. Ажлын хэсгийг Жекей гишүүн, генерал. Өөр хүн байна уу? байхгүй бол Жекей гишүүнийг ажлын хэсгийн ахлагчаар, мэргэжлийн хүний хувьд. Тэгээд ажлын хэсэг бүрэлдэхүүндээ хоёр намын бүлгээс ижил тооны хүмүүсийг авах учиртай. Ингээд анхаарал тавьсанд баярлалаа.

Нэгдсэн  хуралдаанд Байнгын хорооны санал, дүгнэлтийг Чойжилсүрэн гишүүн танилцуулна.

Дараагийн асуудал. Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төслийг Засгийн  газраас санаачилсан байна. 

Төсвийн тухай хуулийг дагалдан өргөн мэдүүлсэн хуулийн төсөл байна. Тийм учраас гишүүдэд хуулийн төсөл тараагдсан байгаа. Хуулийн төсөлтэй холбогдуулаад асуух асуулттай гишүүд байна уу? алга байна.
Санал хэлэх гишүүд байна уу? алга байна.

Санал хураалгая. Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төслийг дэмжье гэсэн томъёоллоор санал хураалгая. Байнгын хорооны санал, дүгнэлтийг Төсвийн байнгын хороонд хүргүүлнэ. 

Төсвийн тухай хуультай холбогдуулаад төсөв, санхүүтэй холбогдсон хуулийн төслийг санхүүгийн асуудал эрхэлсэн Засгийн газрын гишүүнээс санал авъя гэсэн ийм хуулийн төсөл байж байгаа. 

Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт оруулах тухай хуулийн төслийг дэмжье гэсэн саналаар санал хураалт явуулъя. 13-аас 8.

Хэлэлцэх асуудал дууслаа. Гишүүдэд баярлалаа. Хууль зүйн байнгын хорооны хуралдаан дууслаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.НАРАНТУЯА

